
საქართველოს მთიანი რელიეფი და კლიმატის ცვლილების მიმდინარე ტენდენციები
ზრდის კატასტროფული მოვლენების სიხშირეს. ეს პროცესები ბოლო წლებში
განსაკუთრებით  გააქტიურდა საქართველოს თითქმის ყველა მთიან რეგიონში. ეს
რეგიონები ეროზიულ-ღვარცოფული მოვლენების საშიროების რისკით ექცევა მაღალ
კატეგორიაში, რაც იმის მაჩვენებლია რომ ინსტენსიური თავსხმა წვიმების დროს ადგილი
აქვს ტურბულენტური, ხოლო ზოგიერთ შემთხვევაში სტრუქტურული ღვარცოფული
ნაკადების გავლას და კალაპოტის მნიშვნელოვან დეფორმაციებს. განსაკუთრებით რთული
შემთხვევებია როდესაც ადგილი აქვს რამოდენიმე ბუნებრივი პროცესის და
ანთროპოგენური ფაქტორების ზედდებას. აქედან გამომდინარე მდინარეთა აუზებში
მიმდინარე პროცესები, მათი საანგარიშო მახასიათებლების რაოდენობრივი პროგნოზირება,
ტრანზიტისა და აკუმულაციის უბნებზე მოძრაობის თავისებურებების გათვალისწინება
წარმოადგენს უმნიშვნელოვანეს ამოცანას.

უკანასკნელ წლებში მნიშვნელოვნად გაიზარდა სხვადასხვა სახის ჰიდროტექნიკური
ნაგებობების, მათ შორის მთიან რეგიონებში ჰიდროელექტრო სადგურების მშენებლობა,
რომელთა აუზებში ჩამოყალიბებულმა ღვარცოფულმა პროცესებმა მნიშვნელოვნად
შეაფერხა მათი ფუნქციონირება. ნაშრომში განხილულია საქართველოს ზოგიერთ  რეგიონში
ჩამოყალიბებული ღვარცოფული პროცესები და  შეფასებულია მათი საანგარიშო
პარამეტრები.


